
Тӑрна чӑпчӑмми 
(Пьеса -юмах) 

В Ы Л Я К А Н С Е М : 

Т ӑ р н а ш к а 
тӑрна. 

К у р л ы ш к а -
тусӗ. 

В а н ю ш 
С е р у ш 
В а с я 
Г е н а 
З о я 
В а л я 
В е р а 

- ылтан ҫамкалла 

тӑрна, Тӑрнашка 

) шкулта вӗренекен 
ачасем. 

Н и н а П е т р о в н а — учительница. 
А р т и м е й п и ч ч е — пӑрҫа 

хуралҫи. 
К о л х о з п р е д с е д а т е л е . 
Х у р а ҫ к а — Ванюш йытти, пысӑк 

та усалскер. 
Ҫ ӑ м к а й ӑ к — Артимей йытти, 

пӗчӗкскер. 
П у т е н е. 
Т ӑ р н а с е м . 
В а н ю ш п а п е р л е в е р е н е-

к е н а ч а с е м . 

Пёрремёш пайс 

Сарлака пӑрҫа ани. Унпа юнашарах сӗлӗ ани; йӑран ҫинче — хӳшӗ; аяккалла 
тӗрлӗ тырӑллӑ пусӑ. Пусӑ хыҫне хӗп-хӗрлӗ хӗвел анать. Пӑрҫа ани ҫинче — 

Т ӑ р н а ш к а , К у р л ы ш к а тата ытти т ӑ р н а с е м . 

Т ӑ р н а ш к а (чи малта, хӑрах урипе тапа-тапа тепӗр ури ҫинче 
ҫаврӑнать). 

Тапӑр-тапӑр ташлар-и те 
Тӑрна шурӗ тӑвар-и!.. 

(Чарӑнса.) Курлышка! Ҫӳлерех ҫӗкленсе пӑх-ха, хуралҫӑпа йытти кил-
меҫҫӗ-и? 

К у р л ы ш к а (хӳшӗ ҫине хӑпарать). Курӑнмаҫҫӗ , савӑнма 
пултаратӑр! 

Т ӑ р . н а ш к а (ташлать). Т а п ӑ р - т а п ӑ р т а ш л а р - и те... 
П у р т е (ҫаврӑнкаласа ташлаҫҫӗ). 

Тӑрна шурӗ тӑвар-и! 
Тапӑр-тапӑр ташлар-и те 
Тӑрна шурӗ тӑвар-и! 

Т ӑ р н а ш к а . Курлышка , тепӗр хут пӑх-халӗ , хуралҫӑпа йытти 
килмеҫҫӗ-и? 

К у р л ы ш к а (мӑйне тӑсса пӑхать). Курӑнмаҫҫӗ, савӑнма пул-
таратӑр! 

П у р т е (ташлаҫҫӗ). 

Ташлар-и те, ташлар-и те 
Тӑрна шурӗ тӑвар-и! 

К у р л ы ш к а. Кур-рлык! (Мӑйне тӑсса пӑхать.) Хуралҫӑпа 
йытти килеҫҫӗ! 

Т ӑ р н а ш к а . Ну, чарӑнар , тусӑмсем! Ҫитсе вырнаҫтӑр ҫав 
старик. 

П ӗ р т ӑ р н и . Вӑл ҫывӑрса кайсанах савӑнса ҫӳреме, пӑрҫа ҫиме 
тухатпӑр. 

Т е п ӗ р т ӑ р н и . Т а ш л а м а та юрлама пуҫлатпӑр... 
В и ҫ ҫ ӗ м ӗ ш т ӑ р н и . Йытти пур-ҫке, йытти ҫывӑрмӗ. 
П ӗ р т ӑ р н и . Йыттине хӑратӑпӑр , шарламӗ . 
Т ӑ р н а ш к а . Ы р р а лекрӗ ку ана ҫине юлхав хурал. Ытти 

колхозсен хуралҫисем питӗ усал, ҫӗрӗпе ҫывӑрмаҫҫӗ. Ташласа савӑн-
ма мар, пӗр пӗрчӗ пӑрҫа та хыпас ҫук. 

К у р л ы ш к а (сиксе анать). Ҫитеҫҫӗ! 
Т ӑ р н а ш к а. Ҫӗр ҫумӗпе чупӑр. Путене тус патне, сӗлӗ ани 

ҫине кайса пытанар. 

Т ӑ р н а с е м чупса кайса куҫран ҫухалаҫҫӗ. А р т и м е й п е Ҫ ӑ м к а й ӑ к 
кӗреҫҫӗ. Хӗвел анса пытанать. 

Ҫ ӑ м к а й ӑ к (тӑрнасем таптанӑ вырӑна кӑтартса). Хам! Хам! 
У-у! Хам, хам! 

А р т и м е й. Ан ула, Ҫӑмкайӑк! Хам та куратӑп... Ку пӗтме 
пӗлмен тӑрнасем текех таптаҫҫӗ. Пӗтереҫҫӗ пирӗн анана. Хӗвелӗ те 
тин анать. Кӑнтӑрла килсе таптанӑ вӑрӑ-хурахсем! Ҫӑмкайӑк! 

Ҫ ӑ м к а й ӑ к . Хам! Хам! 
А р т и м е й. Кӗҫӗр ан ҫывӑр. Эпӗ те ҫывӑрмастӑп. Иксӗмӗр тек 

юмахласа ларӑпӑр . 
Ҫ ӑ м к а й ӑ к . Хам! Хам! 
А р т и м е й. Эх, Ҫӑмкайӑк, Ҫӑмкайӑк! Пӗчӗкрех ҫав эсӗ, хӑра-

маҫҫӗ санран. Тӑрнасем вӗҫсе килсен вӑрат вара. 
Ҫ ӑ м к а й ӑ к . Хам! Хам! 
А р т и м е й (анаслать). А-ах, ҫӑвар карӑна пуҫларӗ... Ҫывӑрма 

та питӗ вӑхӑт ӗнтӗ... Хӗвелӗ те аннӑ, ҫӑлтӑрсем те тухнӑ. 
Ҫ ӑ м к а й ӑ к . Хам, хам! 
А р т и м е й. Тухнӑ ҫав. Веҫ ав Алтӑр ҫӑлтӑр та тухнӑ. Ӗлӗк 

эпир л а ш а ҫитерме кайсан лашасене вӑрӑ илсе каясран ҫав Алтӑр 
ҫӑлтӑра кӗл тӑваттӑмӑр.. . А-а -ах (анаслать). Х а л ь те ҫав Алтӑр ҫӑл-
тӑра кӗл туса пӑхам-ха , тӑрнасене килме чарӗ , тен. (Кӑкӑр тулли 
сывлӑш илсе пӗлӗтелле пӑхса сывламасӑр калама пуҫлать.) Алтӑр 
ҫӑлтӑр — ҫич ҫӑлтӑр , ҫич хут каласан сӑвап пулать тет. Алтӑр ҫӑлтӑр 
— ҫич ҫӑлтӑр, ҫич хут каласан сӑвап пулать тет... (Сывласа илет.) Алтӑр 
ҫӑлтӑр — ҫич ҫӑлтӑр... (Ҫичӗхуткалать, каланӑ хушӑра сывласа илет.) 

Пӗрре сывласа илтӗм ҫав, вырнаҫмарӗ пулӗ манӑн кӗлӗ... Ватӑ ҫав, 
ӳпке пӗчӗкленнӗ, сывлаймасӑр ҫич хут калаймастӑп. Ҫапах та сӑвап 
пулӗ-ха. (Ларать. Чӗнмесӗр лараҫҫӗ.) 

Ҫ ӑ м к а й ӑ к (ларсан-ларсан, тунсйхланипе). Хам! Хам! 
А р т и м е й (вӑранать). Э... Ҫывӑрса та кайма пуҫларӑм. Ҫапла, 

ҫапла. Ҫӑмкайӑк, вӑрат вара мана. Кӑшт кӑна ҫывӑрса илем. {Выртать.) 

Сӗлӗ ӑшӗнчен П у т е н е тухать те Артимей патне пырса тӑрать. 

П у т е н е. Пӗт-пӗл-тӗк! 
Ҫ ӑ м к а й ӑ к . Хам! Хам! Хам! 
А р т и м е й (вӑранса). Кам унта? Кам? Э... Путене... Эсӗ те ҫав, 

Ҫӑмкайӑк , кирлӗ мар чухне вӗретӗн. Путене пӑрҫана сиен кӳмест 
вал , ан вер. Кай кунтан, Путене. 

П у т е н е . Пӗт-пӗл-тӗк! Ҫывӑ-ратӑн-и? 
А р т и м е й . Ҫывӑрман, ҫывӑрман. Ан кансӗрлесе ҫӳре! 
П у т е н е . Пӗт-пӗл-тӗк! Йӑ-ва ҫук! 
А р т и м е й. Сан йӑва ҫуккине пӗлейместӗп ӗнтӗ. Туса та 

параймастӑп. 
П у т е н е . Пӗт-пӗл-тӗк! К а л - п а к - к у пит се-лӗм. 
А р т и м е й. Ҫӗлӗке сӑнаса тӑратӑн-мӗн? Кай кунтан! 
Ҫ ӑ м к а й ӑ к . Хам! Хам! Хам! (Путенене хӑваласа каять.) 
А р т и м е й. П ӑ х - х а л ӗ эс ӑна! Ҫиллентерсех ячӗ. Ҫӗлӗк ыйтса 

тӑрать , йӑва т у м а л л а ун! Ман ҫӗлӗке куҫ хывнӑ. Ҫӑмкайӑк, тепре 
килсенех хӑвала эсӗ ӑна, хӑвала. 

Ҫ ӑ м к а й ӑ к . Хам! Хам! 
А р т и м е й . Ҫӗр ҫинче тӗлӗнмелле япаласем пулаҫҫӗ. Путене 

ман ҫӗлӗкрен йӑва тӑвас тет. П ӑ х - х а л ӗ эс ӑна! (Чылайччен чӗнмесӗр 
ларать.) Тӗттӗмлене те пуҫларӗ . Эпӗ ҫывӑрам-ха , эсӗ сыхӑ тӑр вара. 

Ҫ ӑ м к а й ӑ к (кулянса). Хам, хам... 

Артимей витӗнсех выртать. Тӗттӗмленет. П у т е н е тухать. 

П у т е н е . Пӗт-пӗл-тӗк! Ҫывӑрнӑ! 
Каялла каять. Ҫӑмкайӑк ун хыҫҫӑн кайсан-кайсан чарӑнать. Сӗлӗ ани ҫинчен 

пӑрҫа ани ҫине т ӑ р н а с е м тухаҫҫӗ. 

Ҫ ӑ м к а й ӑ к . Хам! Хам! Хам! (Артимей патнелле чупать.) 
К у р л ы ш к а (Ҫӑмкайӑк ҫулне пӳлсе тӑрать). Ҫӑмкайӑк, ан вӗр! 

Артимее ан вӑрат! 
Ҫ ӑ м к а й ӑ к (хирӗҫ тӑрса). Хам! Хам! 
Т ӑ р н а ш к а (ҫывӑха пырса). Халех вӑрӑм сӑмсапа сӑхса пуҫна 

шӑтарӑп , ан вӗр! 
П ӗ р т ӑ р н и . Куҫӑнтан сӑхам, куҫна шӑтарам! 
Ҫ ӑ м к а й ӑ к (кайри урисем ҫине ларать те каллӗ-маллӗ пӑхка-

лать). М... У-к, у-к, у-к... 

Т ӑ р н а ш к а . Ан шарла! 

Тӑрнасем Ҫӑмкайӑка сырса илеҫҫӗ те сӑмсисене хӗҫ пек хатӗрлесе тӑраҫҫӗ. 

К у р л ы ш к а. Л а р ҫакӑнта, пӗр сасӑ та ан кӑлар! 
Т ӑ р н а ш к а . Ҫиер-ха пӑрҫана, час акӑ тул ҫутӑлать, вӗҫсе 

кайӑпӑр. Каҫ пуличчен ниҫта та пӑрҫа тупаймӑпӑр. 
Ҫ ӑ м к а й ӑ к . Хам! Хам! 
А р т и м е й (тепӗр майлӑ ҫаврӑнса). Хӑвала ҫав Путенене, 

Ҫӑмкайӑк! (Артимей ҫаврӑннӑ чухне пуҫӗ ҫинчен ҫӗлӗкӗ ӳкет.) 
П ӗ р т ӑ р н и . Акӑ Артимей ҫӗлӗкӗ... Паҫӑр Путене йӑва тума 

ыйтатчӗ . 

Тӑрнашкапа пӗр тӑрни ҫӗлӗке сӑмсисемпе икӗ енчен илсе ҫӗклеҫҫӗ, ташӑ 
кӗввипе юрлаҫҫӗ. 

Ҫак юлхав хуралҫӑнне 
Илсе каяр ҫӗлӗкне, 
Илсе каяр ҫӗлӗкне, 
Йӑва тутӑр Путене. 
Путӗр-путӗр Путене — 
Йӑва тутӑр Путене. 

Ташла-ташла ҫӗлӗке ҫӗклесе каяҫҫӗ. 

Ҫ ӑ м к а й ӑ к . Хам! Хам! 
Т ӑ р н а с е м («Пуп кушакки» юрӑ кӗввипе юрлаҫҫӗ). 

Артимей старикӗнне, 
Путене тус, 
Илейтӗмӗр ҫӗлӗкне, 
Путене тус. 
Ӑҫта пырса хумалла, 
Аҫта пырса хумалла, 
Путене тус? 

П у т е н е тухать. 

П у т е н е . Ы р ӑ тӑрнасем, леҫсе парсамӑр ман пата, кивӗ йӑва 
тӗлне. 

Т ӑ р н а с е м (юрлаҫҫӗ). 
Тул ҫутӑлса ҫитиччен, 
Путене тус, 
Пирӗн вӗҫсе каймалла, 
Путене тус. 
Ҫӗн йӑвуна пӗчченех 
Туса пӗтер селӗмрех, 
Путене тус! 

Путенепе тӑрнасем сӗлӗ ани ҫине кӗрсе курӑнми пулаҫҫӗ. 

Ҫ ӑ м к а й ӑ к . Хам! Хам! (Артимей па тне чупма пуҫлать.) 

Т ӑ р н а ш к а (сӗлӗ хушшинчен мӑйне тӑсса пӑхать). Ан шарла! 
(Ҫӑмкайӑк чарӑнать, Тӑрнашка ун-кун пӑхкалать.) К а я р хӑвӑртрах , 
кунталла пӗр ҫын килет! (Хӑвӑрт ҫухалаҫҫӗ.) 

Ҫ ӑ м к а й ӑ к (питӗ хытӑ). Хам! Хам! (Артимее ҫуҫӗнчен силлет.) 
А р т и м е й (вӑранать). Мӗн пулчӗ, Ҫӑмкайӑк? А-а-а... ӑҫта ман 

ҫӗлӗк? Ак мерекке... (Шыранӑ чух аяккалла пӑхкалать.) Ха, председа­
тель килет. (Ларать те юрлать.) 

Хура вӑрман хыҫне 
Шур юр ҫунӑ, 
Сарӑ тилӗ пырса та 
Йӗр хунӑ... 
Сарӑ тилӗ хыҫҫӑн 
Йӗрле-йӗрле 
Ирхи куна каҫчен 
Ирттертӗм... 
Ҫакӑ сарлака уя 
Пӑрҫа акнӑ, 
Ушкӑн тӑрна пыма 
Иленнӗ... 
Усал тӑрна хыҫҫӑн 
Чупа-чупа 
Хамӑн пуҫри ҫёлӗке 
Ҫӗтертӗм... 

П р е д с е д а т е л ь кӗрет. 

П р е д с е д а т е л ь . Юрласа ларатӑн , Артимей пичче? 
А р т и м е й . Ҫывӑрса каясран ҫапла ҫӗрӗпех юрласа ларатӑп . 
П р е д с е д а т е л ь . Мӗншӗн ҫара пуҫ эсӗ? Ӑшӑ пулчӗ-и-мӗн? 
А р т и м е й . Сивех мар та... Ҫӗлӗке ҫухатрӑм-ха. 
П р е д с е д а т е л ь . Епле майпа? 
А р т и м е й . Ара , ҫав мур илесшӗ тӑрнасене х ӑ в а л а - х ӑ в а л а 

шалт халран кайрӑм. Х ы т ӑ чупса пыраттӑм та, ҫӗлӗкӗм ӳкрӗ , тупай-
марӑм вара. 

П р е д с е д а т е л ь . Ҫӗрӗпе хӑваларӑм тетӗн, анчах кунта татах 
ҫӗнӗ таптавсем нумай-ҫке? 

А р т и м е й . Вӑл усал тӑрнасене ҫын хӑваласа пӗтерет-и? П ӗ р 
вӗҫӗнчен хӑвалатӑн, вӗсем тепӗр вӗҫне пырса лараҫҫӗ. 

П р е д с е д а т е л ь . Йытту хӑвалаймасть-им? 
Ҫ ӑ м к а й ӑ к (кӳренсе). Хам! Хам! У-у!.. 
А р т и м е й . У-у ҫав... Ку пӗчӗк йытта тӑрнасем ним вырӑнне те 

хумаҫҫӗ, хӑратаҫҫӗ ӑна вӑрӑм сӑмсисемпе. 
П р е д с е д а т е л ь . Кунта пысӑк та х а я р йытӑ кирлӗ. 
А р т и м е й . Т е п ӗ р каҫ Ванюшран Хураҫкине илсе килетӗп. 
П р е д с е д а т е л ь . Хураҫка вӑл Ванюша ҫеҫ итлет, санпа 

килмест те вӑл. 

А р т и м е й . Епле пулсан та илсе килетӗпех. 
П р е д с е д а т е л ь . Ҫук, Артимей пичче, сана вата сын тесе 

кӑмӑлна хуҫмарӑм, ху ыйтнӑ ҫӗре тӑратрӑм. Сана урӑх вырӑна хура­
ла куҫарасшӑн. Кунта ҫитес каҫ Ванюш хӑй йыттипе килтӗр-ха. 

А р т и м е й . Ванюш пӗчӗк вӑл, хӑрама пултарать . 
П р е д с е д а т е л ь . Хӑрамасть . Вӑл паттӑр. 
А р т и м е й . Мӗн тӑвас тетӗн санпа. Эпӗ пур, пӗр эрне куҫ 

хупмасӑр сыхларӑм... Кирлӗ пулсан урӑх ҫӗре те куҫӑпӑр... Ҫапла-и, 
Ҫӑмкайӑкӑм? 

Ҫ ӑ м к а й ӑ к . Хам! Хам! 
П р е д с е д а т е л ь . Эсӗ ҫывӑрман тенине ӗненместӗп эпӗ. 

Ҫӗрӗпех ҫывӑрнӑ пек туйӑнать. 

Хӗрелсе хӗвел тухать. 

А р т и м е й . Хӗвел те тухать. Кӑнтӑр ҫутипе тӑрнасем килмӗҫ, 
киле кайса ҫывӑрас ӗнтӗ. Атя каяр , Ҫӑмкайӑк. Эпӗ мӗн... пӗртте ҫы-
вӑрман ҫав... 

Ҫ ӑ м к а й ӑ к . Хам! Хам! Хам! 
П р е д с е д а т е л ь . Кайӑрах . Эпӗ ака тӑвакансем патне 

каятӑп. 

Хёвел ҫутатма пуҫлать. П р е д с е д а т е л ь пӗр еннелле каять, А р т и-
м е й п е Ҫ ӑ м к а й ӑ к тепӗр еннелле каяҫҫӗ. Артимей ҫара пуҫӑн, унӑн 

мӗлки сӑрт ҫине тем тӑршшӗ пулса выртать. 
Ҫӑмкайӑк та мӗлке ҫинче питӗ пысӑк. 

ЧАРШАВ. 

Иккӗмӗш пайё 

Сцена ҫавах. Ҫӗрле. Пӑрҫа ани ҫинче хуралта В а н ю ш , С е р у ш , 
X у р а ҫ к а. 

X у р а ҫ к а (мӑн сасӑпа). Ум! Ум! Ум! 
В а н ю ш . Сассу ытла хӑрушӑ , ҫавӑнпа кунта пӗр тӑрна та кил-

мест. 
С е р у ш . Ан килччӗр ҫав. Хӑваласси... 
X у р а ҫ к а. Ум! Ум! Ум! 
В а н ю ш . Ан вӗр -ха , Х у р а ҫ к а ! Ш ӑ п пул! Манӑн питӗ тӑрна 

к у р а с к и л е т . А р т и м е й п и ч ч е т ӑ р н а с е н е х ӑ в а л а - х ӑ в а л а ҫ ӗ л ӗ к н е 
ҫухатнӑ . 

С е р у ш. Тупасчӗ ун ҫӗлӗкне. 
В а н ю ш. Мӗн тӑватӑн вӑл ҫӗлӗкпе? 
С е р у ш. Артимей старикрен кулаттӑм. 
В а н ю ш. Сана килте питӗ ачашлаҫҫӗ , ҫавӑнпа пит усаллантӑн. 

С е р у ш. К ӑ т а р т ӑ п - х а эпӗ вӗсене, килтисене! Вӑйпах ш к у л а 
хӑвалаҫҫӗ. 

В а н ю ш . Ш к у л а пурте ҫӳретпӗр-ҫке . 
С е р у ш. Эсӗ аван вӗренетӗн те, сана нимӗн те мар. 
В а н ю ш . Сана кам чарать? 
С е р у ш. Кам? Учитель. 
В а н ю ш . Пирӗн учительница усал мар-ҫке. 
С е р у ш. Епле усал мар?! Урокра чух эпӗ нихӑҫан та алӑ тӑрат -

мастӑп; вӑл пур алӑ тӑратса л а р а к а н ачасенчен ыйтмасть, мана тек 
чӑрмантарать . 

В а н ю ш . Сана вёрентес тет вал. 
С е р у ш. Ман вёренес килмест. Килтен шкула хӑвалаҫҫӗ, ш к у л -

не пымасан Нина Петровна киле пырса калать . 
В а н ю ш . Эсё урокра учительницӑран пытанса ларатӑн, хӑв иртӗ -

нетӗн, питрен суран, урапа тапан. Переменӑра вара пурне те макӑртма 
ҫех пӑхатӑн. 

С е р у ш. Мӗншӗн вӗсем мана туса килнӗ уроксене ҫырса илме 
памаҫҫӗ? 

В а н ю ш. Апла ҫырса илнипе усси пулмасть-ҫке. Учительница 
хушмасть. Акӑ ман кӗнеке пур, пӗлтӗр вӗреннисене аса илер-и? 

С е р у ш. Кирлӗ мар! П ӗ р вӗренмесӗрех пятеркӑсем илесчӗ. 
В а н ю ш. Апла нихӑҫан та пулмасть. Кил, вӗрентем. 
С е р у ш. Кирлӗ мар! (Шарламасӑр лараҫҫӗ.) 
В а н ю ш. Капла ларма кичем... А т я пӑрҫа татса ҫиетпӗр. 
С е р у ш. Уншӑн тӑрас пулать , татас пулать, вара чӑмласа ҫӑт-

малла... Пӑрҫи вӑл хӑй татӑлса ҫӑвара пырса вырттӑрччӗ , вара чӑмла-
са ҫӑтма йывӑр мар. 

В а н ю ш. Тӗлӗнмелле юлхав эсӗ. (Пӑрҫа татса ҫиет.) Симӗс п а р -
саран тутли тӗнчере нимӗн те ҫук пулӗ... 

С е р у ш. Мана та татса пар-ха! 
В а н ю ш . Чим! Ав темскер ш у р ӑ курӑнчӗ те каллех пытанчӗ. 

Тӑрна пире сыхлать пулмалла . Хураҫка , тӑсӑлса вырт, пытан! 

Хураҫка выртать, Ванюш та ҫӗр ҫумне выртать. Пӗр минут пек выртсан 
К у р л ы ш к а пырать. 

К у р л ы ш к а . Кр... кр... кр... Иккӗн-ҫке паян, хӑямат. Ҫывӑрса 
кайрӗҫ... Йытти пысӑк та юлхав пулас. (Каялла кайса, хыттӑн.) Эй, 
тӑрнасем! Паян икӗ пӗчӗк хуралҫӑ , и к к ӗ ш ӗ те ҫывӑраҫҫӗ. Йытти пысӑк 
та юлхав. Савӑнма килӗр! 

Т ӑ р н а с е м сӗлӗ ани ҫинчен сиксе тухаҫҫӗ те тӳрех юрлама пуҫлаҫҫӗ. 

Т ӑ р н а с е м . Акӑ ҫитрӗ савӑнӑҫ, акӑ ҫитрӗ ы р самант! (Пӑрҫа 
ҫиеҫҫӗ.) 

С е р у ш (пӑшӑлтатса.) Эпӗ питӗ хӑратӑп. 

В а н ю ш . Ан шарла. Мӗн х ӑ р а м а л л и пур унта... 
П ӗ р т ӑ р н и . Х ы р ӑ м выҫрӗ. Паян ир-ирех килсе ларнӑ та ҫак 

ачасем, аран-аран ҫывӑрса кайрӗҫ. 
Т е п ӗ р т ӑ р н и . Ҫиер-ха , ҫиер. Хӑнари пек пулӑр. (Ҫиеҫҫӗ.) 
В а н ю ш (вӑрттӑн пӑхать). П ӗ р и асли пулмалла: ҫамки ыттисен-

чен урӑхла. 
С е р у ш. Х ӑ р а т ӑ п эпӗ... К а р а у л кӑшкӑратӑп.. . 
В а н ю ш. Ан шарла , пӑхар-ха . Хураҫка , тёк вырт! 
Т ӑ р н а ш к а . Х ы р ӑ м кансах кайрӗ , ҫисе тӑрантӑм, ташлассӑм 

килет. 

Кӑнтӑр-кӑнтӑр кӗслем пур, 
Тапӑр-тапӑр урам пур... 

П у р т е: 
Ҫирӗп, вӑрӑм сӑмсам пур, •— 
Пӑрҫа ҫиес шухӑш пур... 

К у р л ы ш к а. Тата пӑртак ҫиер-ха. 

Пӗр вӑхӑт ним шарламасӑр пӑрҫа ҫиеҫҫӗ, П у т е н е тухать. 

П у т е н е . Пӗт-пӗл-тӗк. . . Ҫён ху-рал... Мӗнле-ха? 
Т ӑ р н а ш к а . Питӗ аван. Й ы т т и те чӑрмантармасть . Епле-ха, 

Путене тус, ҫӗнӗ ҫурт туса кӗтӗн-и? 
П у т е н е . Пӗ-тер-нӗ . Тунӑ пӗр ҫӑ-мар-та . 
П у р т е (юрлаҫҫӗ). П у - у т е н е тус-с-с... 
Т ӑ р н а с е н ч е н п ӗ р и (ташласа). Путенепе кӳршӗре эпир 

йӑва ҫаврӑпӑр. 
П у р т е. Ҫакӑ пӑрҫа анине тӑрна ш у р ӗ тӑвӑпӑр. 

Юрла-юрла ташлаҫҫӗ. 

В а н ю ш. Хураҫка! Тыт ҫутӑ ҫамкаллине! Ӑсси! 
Хураҫка хӑвӑрт тӑрать те пӗр сасӑ кӑлармасӑр чупса пырса Тӑрнашкана 

уринчен ярса тытать. Т ӑ р н а с е м хытӑ ҫухӑрашса саланса каяҫҫӗ. 

Т ӑ р н а ш к а . Кур-лык! Кур-лык! 

Ванюш чупса пырса вӗренпе Тӑрнашкана явса илет. 

В а н ю ш. Лекрӗн-и , Тӑрна тус? 
Т ӑ р н а ш к а . Ан вӗлер мана, ы р ӑ ача, ярсам ирӗке. 
В а н ю ш. Мӗншӗн эсӗ пирӗн колхоз пӑрҫине хӑвӑн кӗтӗвӳпе 

таптаттаратӑн? 
Т ӑ р н а ш к а . Х у р а л начарччӗ сирӗн, ҫавӑнпа... 
В а н ю ш. Хураҫка , кай ӗнтӗ. 

Хураҫка айккинелле каять те ларать. 

Т ӑ р н а ш к а . Ярсам мана ирӗке, эпӗ сана мӗн ыйтнине пурне те 
туса паратӑп. 

В а н ю ш. Мӗн туса пама пултаратӑн эсӗ? 
Т ӑ р н а ш к а . Пурне те тума пултаратӑп. Эсӗ шкулта вӗре-

нетӗн-и? 
В а н ю ш. Вӗренетӗп. 
Т ӑ р н а ш к а . Вӗренме йывӑр-и? 
В а н ю ш. Вӑхӑчӗпе йывӑр. Кунсерен уроксене вӗренсен йывӑр 

мар. 
Т ӑ р н а ш к а . Вӗренсе ларас килет-и? 
В а н ю ш. Килмесӗр. 
Т ӑ р н а ш к а . П ӗ р вӗренсе лармасӑрах пятеркӑсем илме пулта -

ратӑн эсӗ. Ҫапла туса парам-и? 
В а н ю ш. Епле майпа? 
Т ӑ р н а ш к а . Ман сылтӑм ҫунатран пӗр чӑпчӑммине ил те, вӑл 

вара хӑех ҫырать. 
В а н ю ш . Вара хам пуҫа пӗлӳ пухӑнать-и? 
Т ӑ р н а ш к а . Ҫук, апла майпа пӗлӳ пуҫа пырса кӗмест. 
В а н ю ш. Ҫук, мана ун пек ҫӑмӑллӑх кирлӗ мар. Апла юлхава 

вӗренсе кайма пулать. 
Т ӑ р н а ш к а . Мӗн туса парас эппин? 
В а н ю ш. Мана нимӗн те кирлӗ мар. Мана... 
С е р у ш. Апла ан кала, Ванюш. Ку тӑрнана мана пар, пӗр япала 

ыйтса илем. 
В а н ю ш. Тӑрна-тӑрнашка , ҫак ача ыйтнине туса пар. 
Т ӑ р н а ш к а . Туса паратӑп, ӑна та туса паратӑп , анчах тепӗр 

хут эпӗ кирлӗ пулсан эсӗ чӗннипе ҫеҫ вӗҫсе килме пултаратӑп. 
В а н ю ш. Тӑрна-тӑрнашка , халлӗхе эсӗ мана урӑх ку ана ҫине 

килместӗп тесе сӑмах пар. 
Т ӑ р н а ш к а. Урӑх нихӑҫан та килсе таптамастӑп, ытти тӑрна-

сене те килме хушмастӑп. 
В а н ю ш . Т ӑ р н а - т ӑ р н а ш к а , х ӑ в ӑ р у ш к ӑ н п а т а п т а н ӑ пӑрҫана 

тӳрлетсе ларт , пӑрҫи те тулӑх пултӑр. 
Т ӑ р н а ш к а (ҫуначӗсене сарса силлет). Кр-рк , кр-рк! Эпир 

таптанӑ пӑрҫа, тӳрлен! (Пӑрҫа ани ҫӗкленет, ҫӑраланать.) 
В а н ю ш. Ы р ӑ та капла. Сывӑ пул, Тӑрнашка. (Ирӗке ярать.) 

Серуш, хӑвна кирлине ыйт. 
Т ӑ р н а ш к а . Ну, сана мӗн кирлӗ? 
С е р у ш. Ман шкулта чи аван вӗренекен ача пулас килет. 
Т ӑ р н а ш к а . Уроксене вӗрен, кӗнекесем вула. 
С е р у ш. Ман унпа лапӑртатса ларас килмест. Эсӗ мана хӑвӑн 

чӑпчӑммине пар. 
Т ӑ р н а ш к а (ҫунатне сарса парать). Чи кӗскине суйласа туртса ил. 
С е р у ш (туртса илет). Акӑ пулчӗ! 

Т ӑ р н а ш к а . Ӗнтӗ сывӑ пул! (Вӗҫсв каять.) 
С е р у ш (питӗ савӑнса сиккелет). Х а л ӗ ман пек телейли никам 

та ҫук. Ванюш, эпӗ санран та иртсе каятӑп , санран лайӑхрах вӗре-
нетӗп! 

В а н ю ш. Вӗрен, эпӗ хӑрамастӑп. Эпӗ кӗнеке ы т л а р а х вулатӑп; 
эсӗ манран иртес ҫук. 

С е р у ш. Ах, савӑнас килет! Х а л ӗ ӗнтӗ пурте мана пӑхӑнаҫҫӗ! 
(Сикет, чике мӑйраки тӑвать.) 

В а н ю ш. Пусӑ тавра ҫаврӑнам-ха, пыратӑн-и? 
С е р у ш. Пымастӑп. 
В а н ю ш. Хураҫка , кайса ҫаврӑнар! 

Ванюш пусӑ хӗррипе утса каять, Хураҫка хыҫалтан утать. 

С е р у ш. Ман юрлас килет! (Юрлать.) 

Тил-тиллӗм пур, 
Тил тытакан йыттӑм пур, 
Пирӗн кӳршӗн хӑяр пур, 
Ӑна вӑрлас шухӑш пур! 

В а н ю ш. Серуш! Серуш! Артимей пичче ҫӗлӗкне тупрӑм! 
С е р у ш (чупса пырса). Ӑҫта? А-а! Путене йӑва тунӑ! А-а... 

ҫӗмӗрсе тӑкам ҫак йӑвана! 
В а н ю ш. Ан тив! П у р ӗ пӗр Артимей пичче тӑхӑнмасть ӗнтӗ ку 

ҫӗлӗке. 
С е р у ш. Ҫӗмӗретӗп! Манӑн питӗ савӑнас килет! Х а л ӗ кӗнеке 

тытса пӑхмасӑрах пятеркӑсем пулаҫҫӗ. 

Ҫӗлӗке чӑл-пар ҫурса тӑкать, путене ҫӑмартисене ҫӗмӗрсе ывӑтать. 

В а н ю ш. Усал та киревсёр иккен эсӗ! 
П у т е н е (сӗлӗ ани ҫинчен тухса). Пӗт-пӗл-тӗк , тавӑ -рӑп-ха! 

Серуш ӑна курсан малтан хӑраса каять, палласа илсен чулпа пеме тӑрать. 

В а н ю ш. Ан тив! (Аллинчен тытса чарать.) 

ЧАРШАВ. 

Виҫҫёмёш пайӗ 

Пӗрремӗш картина 

Шкулта. Партӑсем хушшинче а ч а с е м лараҫҫӗ. Н и н а П е т р о в н а 
сӗтел патӗнче тӑрать. 

Н и н а П е т р о в н а . Х а л ӗ хӑвӑрӑн тетрадьсене пӑхса тухӑр. 

С е р у ш. Манне мӗн лартнӑ? 
Г е н а . Манне мӗн лартнӑ? 
В а л я . Манне мӗн лартнӑ? 
С а с ӑ с е м. Манӑн мӗн? Манӑн мӗн? 
Н и н а П е т р о в н а . Ан шавлӑр , х а л е х куратӑр . (Тетрадьсене 

валеҫсе парать.) 
Г е н а . Ман тӑваттӑ . (Юнашар ларакан Ваҫҫана.) Сан мӗн? Мӗншӗн 

кӑтартмастӑн? 
В а с я . Кай, ан ҫыпӑҫ! 
Г е н а . Куртӑм, куртӑм! Иккӗ сан. 
В а с я . Сана мӗн ӗҫ! Тепринче тӑрӑшса ҫырӑп та, тӑваттӑ е пиллӗк 

лартса паре. 
Г е н а . Ҫыраймастӑн. 
Н и н а П е т р о в н а . Ан тавлашӑр! Тетрадьсене пурне те 

патӑм-и? 
С а с ӑ с е м. Пурне те, Нина Петровна, пурне те. 
Н и н а П е т р о в н а (алла хут тытса). Икӗ тетраде «иккё» 

лартмалла пулчё. Вера Данилова, эсӗ аван ҫыраканччӗ, ку ӗҫре мӗншӗн 
сан сакӑр йӑнӑш? 

В е р а (ура ҫине тӑрать). Нина Петровна, эпё пурне те ӑнланса 
ҫитеймен пулас... 

Н и н а П е т р о в н а . Мӗншӗн ӑнланайман? 
В е р а . Эпё икё урок сиктернё. 
Н и н а П е т р о в н а . Ҫапла. Паян уроксем хыҫҫӑн юл, эпё сана 

пулӑшӑп. 
В е р а . Юрать . 
Н и н а П е т р о в н а . Лар. (Вера ларать.) Вася Иванов, эсё 

мӗншӗн начар ҫырнӑ? 
В а с я (ура ҫине тӑрать). Темме... 
Н и н а П е т р о в н а . Ы т л а ш ш и р е х вылянӑ пуле? 
В а с я . Урӑх нихӑҫан та начар ҫырмастӑп, Нина Петровна. 
Н и н а П е т р о в н а . Тепёр хут ҫыр. Лар. (Вася ларать.) Урӑх 

начар отметкӑсем ҫук. (Хут ҫине пӑхса калать.) Тӑватӑ тетрадь сине 
пятерка лартнӑ . Иван Константиновӑн лайӑх , пёр йӑнӑшсӑр , таса... 
Валя Гурьева яланхи пекех тӑрӑшса ҫырнӑ. Иванова Зоя, Сергей Варда-
хов тӗлӗнмелле лайӑх ҫырнӑ. Сергей Вардахов, эсё хӑвах ҫыртӑн-и? 
Сана никам та пулӑшман-и? 

С е р у ш. Хамах лартӑм та ҫыртӑм. 
Н и н а П е т р о в н а . Тӑрӑшса вӗреннӗшӗн мухтатӑп сана. 
С е р у ш. Эпё ним те тӑрӑшмастӑп , эпё питӗ пултаратӑп! 
Н и н а П е т р о в н а . К ӑ ш т а х мухтанатӑн пулас, ҫапах та эпё 

саншӑн савӑнатӑп. П ӗ л т ӗ р эсё питё начар вӗреннӗ. Маттур... анчах 
санӑн тата тепӗр ҫитменлӗх пур: эсё шухӑшланине ҫырма анчах пул-
таратӑн, калама пёлейместён. 

С е р у ш {пуҫне чикет). Вӗренӗп-ха! 
Шӑнкӑрав сасси илтӗнсе каять. 

Н и н а П е т р о в н а . Шанатӑп , шанатӑп... Х а л ӗ пирӗн пысӑк 
перемена. Урама тухса уҫӑлса ҫӳрӗр . Дежурнӑй , класра йӗркелӗр. 
(Сӗтел ҫинчен кӗнекисене пуҫтарса тухса каять.) 

Ачасем тӑраҫҫӗ, тетрадь-кӗнекисене пуҫтараҫҫӗ, коридора тухаҫҫӗ. 

В а с я (Серуша). Серуш, эсӗ задачӑсене тунӑ-и? 
С е р у ш. Тумасӑр! Тунӑ. 
В а с я . Мана ҫыртарса илтер-ха. 
С е р у ш . Ху шухӑшласа кӑлар! Ак сана. (Ал чӑмӑрнв кӑтартать.) 
З о я . Т у х ӑ р класран! 
С е р у ш . Эпё тухмастӑп! (Чӗлхепе витлет.) 
З о я . Мӗншӗн? 
С е р у ш . Мӗншӗн тесен эпӗ — чи лайӑх вӗренекен. Кирек мӗн 

тусан та мана килӗшет. 
З о я . Сапах та первӑй вӗренекен эс мар! 
С е р у ш . Епле эпё мар! Кам? 
З о я . Иван Константинов, Ванюш... 
С е р у ш . Ак сана! (Зойӑна пуҫран ҫапать.) 
Х ӗ р а ч а с е м . Эсӗ мӗскер ашкӑнатӑн? Тухса кай! Нина 

Петровнӑна каласа паратпӑр акӑ. 
С е р у ш. Кайса калӑр! (Партӑсем тарах чупма пуҫлать.) 
В а н ю ш. Серуш, эсӗ мӗн тусан кӑларатӑн? 
С е р у ш. Сана мӗн ӗҫ! 
В а н ю ш. Епле мӗн ӗҫ? Ҫав тусанпа манӑн та сывласа лармалла-cite. 
С е р у ш. Сывласа л а р ҫав! 
В а н ю ш. Итлеместӗн-и? 
С е р у ш. Итлеместӗп... 
В а н ю ш. Задачӑсене туман-ха эсӗ. 
С е р у ш. Мана ним те мар. Х а л ь урама т у х а т ӑ п та тӑватӑп. 

(Тухса каять.) 
В а с я (Ванюша). Ванюш, мана задача ҫыртарса илтер-ха . 
В а н ю ш . Эсё туман-и-мён? 
В а с я . Эпё ку вӑхӑта кӑшт к а я тӑрса юлнӑ, кӗнеке тытаймарӑм. 
В а н ю ш . Ҫыртарса илтерместӗп. Кил, ӑнлантарса паратӑп, хӑвах 

шутласа кӑларӑн. 
В а с я (хут илсе Ванюш патне ларать). Кӑтарт. 
В а н ю ш . Акӑ 89-мёш задача... 
З о я . Эсир мёншён тухса каймастӑр, ман партӑсене шӑлса тух-

малла. 
В а н ю ш . Атьӑр урама. 

Пурте класран тухса каяҫҫӗ. Зойӑпа Валя кӑна юлаҫҫӗ. 

В а л я . Эсӗ ку енчи партӑсене сӑтӑрса тух, эпӗ — ку енчине. 

Икӗ дежурнӑй класа типтерлеме пуҫлаҫҫӗ, ӗҫленӗ май иккӗшӗ юрлаҫҫӗ. 
Вӑрӑм ыраш шӑркара 
Лӑпкӑн-лӑпкӑн хумханать... 

ЧАРШАВ. 

Иккӗмӗш картина 

Шкул кил карти тулашӗнче. Униче. Кӗтес хыҫӗнче ачасем мечӗкле выляни 
курӑнать. Сцена ҫине В а н ю ш п а В а с я тухса лараҫҫӗ те ерипен задача 

шутлама пуҫлаҫҫӗ. Хапхаран С е р у ш тухать, ун хыҫҫӑн Г е н а . 

Г е н а . Мана вӗрент-ха. 
С е р у ш. Ав лере Ванюш ларать , ун патне пыр. Вӑл вӗрентме 

пӗлет. Мана ан ҫыпӑҫ. 
Г е н а . Ху ним те пӗлместӗн. Сана кам та пулин туса парать. 
С е р у ш. Туса панӑ пуль, асту! 
Г е н а . Ванюш, ш у т л а с а п ӗ т е р т ӗ р - и ? А т ь ӑ р мечӗкле в ы л я м а 

каятпӑр . 
В а с я. Халех! 

Пӗлӗтре тӑрнасем вӗҫсе иртсе каяҫҫӗ. 

Г е н а (ҫӳлелле пӑхса). Кайри — мала, кайри — мала, кайри — 
мала! 

В а с я . Тӑрнасем кӑнтӑр енне каяҫҫӗ. 
В а н ю ш. Паян иртенпех вӗҫсе иртсе каяҫҫӗ. 

Виҫҫӗшӗ те выляма кайса шкул кӗтесси хыҫӗнче курӑнми пулаҫҫӗ. 

С е р у ш. Хут сарса хурам-ха . Тӑрна-тӑрна , тӑрнашка, ылтӑн 
ҫамка, кӗмӗл ҫунат, мана задача туса пар-ха. (Алӑ хӑй тӗллӗнвх ҫырать.) 
Эх, аван-ҫке , пӗри пулчӗ те. Х а л ӗ тата пӗр сехет вӑхӑт пур, туса 
пӗтерме ӗлкӗрӗп-ха , пӑртакҫӑ выртса канам. (Выртать те часах ҫы-
вӑрса каять. Путене кӗрет.) 

П у т е н е. Пӗт-пӗл-тӗк! Ҫы-вӑр-нӑ . 
Серуш патне пырать, ун аллинчен чӑмӑртаса тытнӑ чӑпчӑммине туртса илет, 
каялла хӑвӑрт тарса хыттӑн кӑшкӑрать: «Пӗт-пӗл-тӗк! Вӑ-ран-ха! У-сал-скер, 

вӑ-ран-ха! Пӗт-пӗл-тӗк!» 

С е р у ш (анасласа). Ой, аван мар тӗлӗк курнӑ. Тӑрна чӑпчӑмми-
не такам туртса илнӗ пек... Апла пулсан пӗтетӗп-ҫке эпӗ. 

П у т е н е. Пӗт-пӗл-тӗк , т ӗ -лӗк мар. 
С е р у ш. А-а! Эсӗ мӗн хӑтлантӑн-ха? Час пар каялла! 
П у т е н е . Пӗт-пӗл-тӗк! (Вӗҫсе каять.) 

С е р у ш. Сана-и! (Чулпа перет, вара хыҫалтан чупса кайса курӑн-
ми пулать. Шӑнкӑрав сасси янраиа каять. Килет. Шкула кӗме пуҫ-
лать те каялла таврӑнать.) Пӗтрӗм... Акӑ тӑрнасем вӗҫеҫҫӗ. 

Тӑрна-тӑрна, тӑрнашка, 
Ылтӑн ҫамка, кӗмӗл ҫунат, 
Эпӗ чӗнетӗп, кил-халӗ! 

Т ӑ р н а с е н с а с с и . Кур-рлык! кур-рлык! 
С е р у ш. Тӑрнашка , Тӑрнашка, эпӗ чӗнеп, ан кунта. (Макӑрса 

ярать.) Килмест вӑл эпӗ чӗннипе. 

В а н ю ш килсе кӗрет. 

В а н ю ш. Мӗншӗн макӑратӑн? 
С е р у ш. Ванюш, Тӑрнашкана йыхӑр-ха . 
В а н ю ш. Мӗншӗн чӑрмантармалла ӑна? Вӗҫсе кайтӑр хӑй ҫулӗ-

пе. 
С е р у ш. Путене тӑрна чӑпчӑммине вӑрласа кайрӗ. (Макӑрать.) 

Пӗтрӗм ӗнтӗ, пӗтрӗм... 
В а н ю ш. Ӑса вӗрентет. Звонок пулчӗ, урока кӗмелле. 
С е р у ш. Мана кӗрсен-кӗмесен те пӗрех: задачӑсене туман, хам 

ним те ӑнланман... Тӑрнашкана чӗн-халӗ... 
В а н ю ш . Ы т т и ачасем пек верен, мӗн тӑван ҫав тӑрнапа? Апла 

хӑтланни усӑсӑр. 
С е р у ш. Ҫакӑнатӑп та вилетӗп вӑ-ӑт... 
В а н ю ш. Уроксем хыҫҫӑн чӗнсе парӑп. (Шкула кӗреҫҫӗ.) 

ЧАРШАВ. 

Тӑваттӑмӗш пайӗ 

Вӑрман хӗрринче. В а н ю ш . С е р у ш макӑрса ларать. 

В а н ю ш . Ҫитет ӗнтӗ, ан макӑр. 
С е р у ш. Пӗтрӗ манӑн пурӑнӑҫ... 
В а н ю ш. Аплах ан кӳрен, пурнӑҫу пӗтмен. 
С е р у ш. Епле пӗтмен? П у р предметпа та начар. 
В а н ю ш . П ӗ л т ӗ р те ҫаплаччӗ-ҫке, анчах эсӗ пӗлтӗр йӗместӗнччӗ. 
С е р у ш. Х а л ь ӗнтӗ тутине пӗлсе ҫитрӗм. 
В а н ю ш. Мӗн тутине? 
С е р у ш. Л а й ӑ х вӗреннӗ чухне мӗнлине. 
В а н ю ш. Мӗнле вара вӑл? 
С е р у ш. Пурте сума сӑваҫҫӗ, никам та мӑшкӑлламасть . 
В а н ю ш. Ҫӑмӑл килекен телей ҫынна ҫапла пӑсать иккен. Эсӗ, 

Серуш, питӗ усалланса кайнӑ, ман сана пулӑшассӑм та килмест. 

С е р у ш . Ванюш тусӑм! Нихӑҫан та усал пулмастӑп урӑх. Чӗнсе 
пар-ха Тӑрнашкана тархасшӑн. 

В а н ю ш. Сӑнаса пӑхам-ха сана, малалла мӗн хӑтланӑн. 

Т ӑ р н а с е м вӗҫни курӑнать. 

С е р у ш. Ч а с р а х чӗнсе пар-ха , Ванюш. Ку ӗнтӗ юлашки карта 
кӑнтӑр енне каять . Мӗн чухлӗ вӗҫсе иртсе кайрӗҫ. 

В а н ю ш (пӗлӗтвлле пӑхса такмаклать). Тӑрна -тӑрнашка , кӗмӗл 
ҫунат, ылтӑн ҫамка, чӗннӗ ҫӗре ан-халӗ . 

Т ӑ р н а с е н с а с с и . Кур-рлык , кур-рлык! 
В а н ю ш. Тӑрна-тӑрнашка , кӗмӗл ҫунат, ылтӑн ҫамка, чӗннӗ ҫӗре 

ан-халӗ... 

Т ӑ р н а ш к а вӗҫсе анать. Ванюш умне пырать. 

Т ӑ р н а ш к а . Мӗншӗн кирлӗ пултӑм-ши эпӗ сана, ҫамрӑк тусӑм? 
В а н ю ш. Ырӑ-сывӑ -и , Тӑрнашка тусӑм, ӑҫталла вӗҫетӗр? 
Т ӑ р н а ш к а . Сывах-ха. Х ӗ л каҫма ӑшӑ енне вӗҫетпӗр. Х а л ӗ те 

кая юлтӑмӑр ӗнтӗ. 
В а н ю ш. Ман юлташӑн санран тилмӗрсе ыйтмалли сӑмах пур. 
Т ӑ р н а ш к а . Кам вӑл сан юлташ? 
В а н ю ш. Кам? Ак ҫакӑ, Серуш. 
Т ӑ р н а ш к а . Ку ача юлхав, вӑл сан ю л т а ш пулма пултарай-

масть, ҫапах ыйтса пӑхтӑр. 
В а н ю ш. Серуш, ыйт. 
С е р у ш. Тӑрна патши Тӑрнашка , мана хӑвӑн ҫунатӑнтан тепӗр 

чӑпчӑммине пар-ха . 
Т ӑ р н а ш к а . Мӗн тӑватӑн иккӗпе? 
С е р у ш. Мана кирлӗ. 
Т ӑ р н а ш к а . Пӗр-пӗр юлташна парас тетӗн-им? 
С е р у ш. Ҫу-ук... юлташа мар... 
Т ӑ р н а ш к а . Эпӗ панине ҫухатрӑн-им? 
С е р у ш. Путене вӑрласа кайрӗ. 
Т ӑ р н а ш к а . Кайӑк йӑвине ан тив малашне, ӑслӑ тунӑ Путене. 
С е р у ш . Пар тетӗп... Хальхинче ҫухатмастӑп ӗнтӗ. 
Т ӑ р н а ш к а . Ҫунат сайраланать , вӗҫме кансӗр пулать. Па -

мастӑп. 
С е р у ш (макӑрса). Эсӗ ялан ҫынран кулатӑн. 
Т ӑ р н а ш к а . Тӗрӗс. Эпӗ юлхавсене тиркетӗп. Тӑрӑшса вӗрен, 

вара сана п у л ӑ ш у та кирлӗ пулмӗ. (Ванюша.) Сывӑ пул. Ҫуркунне 
к а л л е х п ӗ р - п ӗ р н е курӑпӑр . (Вӗҫсе каять. Ванюш алӑ сулса тӑрса 
юлать.) 

В а н ю ш. Кӗмӗл ҫунатлӑ, ылтӑн ҫамкаллӑ Тӑрнашка , чипер кай! 
Ҫуркуннеччен сывӑ пул! 

С е р у ш . Ванюш, эпӗ те аван вӗренме пултаратӑп пулӗ? 

В а н ю ш . Эсӗ нимрен те ҫынсенчен к а я мар, юлхаву анчах пур. 
С е р у ш. Ванюш, эпӗ те тӑрӑшса вӗренӗп, юрӗ-и? 
В а н ю ш . Ю р ӗ ! 
С е р у ш. Кӳр аллуна! (Алӑ тытаҫҫӗ.) 
Т ӑ р н а с е н с а с с и . Кур-рлык! Кур-рлык! 
В а н ю ш п а С е р у ш (алӑ сулса). Тӑрна-тӑрнашка , чипер кай! 

Ҫуркуннеччен сывӑ пул!.. 
Т ӑ р н а с е н с а с с и . Кур-рлык! Кур-рлык!. . 

, ЧАРШАВ. 

Вуласа тухнӑ хайлава мӗншӗн пьеса-юмах тенӗ? Сире ҫак юмахра 
мӗн килӗшрӗ? 
Артимей пичче, Серуш пурнӑҫӗ ҫинчен эсир мӗн пӗлтӗр? Мӗнлерех 
ҫынсем вӗсем? 
Ванюш мӗнле ача? Ӑна Тӑрнашка мӗншӗн хисеплет? Автор кайӑка 
«ылтӑн ҫамкаллӑ тӑрна» тет. Мӗншӗн? 
Серуша Тӑрнашка малтан пулӑшрӗ, кайран вӑл ыйтнине пурнӑҫла-
марӗ. Панӑ сӑмаха тытманни пулмарӗ-и ку? 

Юмахӑн кашни пайнех уйрӑм ят пама пулать-и? Ҫав пайсем патне эсир 
мӗнле ӳкерчӗксем тунӑ пулӑттӑр? 
Ҫак хайлав халӑх юмахӗсенчен мӗнпе уйрӑлса тӑрать? Хӑйӗн содер-
жанийӗпе «Тӑрна чӑпчӑмми» сире вырӑс поэчӗ А. С . Пушкин ҫырнӑ 
мӗнле юмаха аса илтерчӗ? Вуланӑ-и эсир ӑна? 

МӖН ВӐЛ СЦЕНАРИ 

Сире М. Ухсайӑн «Тӑрна чӑпчӑмми» ятлӑ пьеса-юмахӗ килӗшрӗ-и? Асӑрхарӑр 
пуле: драма хайлавӗ ытти литература хайлавӗсенчен хӑйӗн формипе уйрӑлса тӑрать. 
Пьеса тексчӗ репликӑсенчен йӗркеленнӗ, унта ҫынсем пӗр-пӗринпе калаҫаҫҫӗ, хӑйсем 
тӗллӗн те, куракансемпе те калаҫма пултараҫҫӗ. Текстри ӗҫсем ӑҫта тата хӑҫан пулса 
иртнине ҫырса панисем, сӑнарсем хӑйсене мӗнле тыткалани ҫинчен каланисем (ҫакӑн 
пек ҫырса панисене ремарка теҫҫӗ) пысӑк вырӑн йышӑнмаҫҫӗ. 

Пьеса ҫыракан автор мӗншӗн хӑйӗн хайлавне ҫапла йӗркелет-ши? Пьеса тӑрӑх 
театрта спектакль лартаҫҫӗ, унта ҫынсем пурнӑҫри пек пурӑнаҫҫӗ, кӗрешеҫҫӗ. 

Сирӗн, калӑпӑр, сцена ҫинче ятарласа театр валли ҫырнӑ пьесӑна мар, вула-
ма ҫырнӑ юмаха лартас шухӑш ҫуралать тейӗпӗр. Кун пек тума май килет-и? Пал-
лах, май килет! Чи малтан юмах тӑрӑх спектакль сценарине ҫырмалла. Ӑна мӗнле 
пурнӑҫламалла-ха? 

Литература хайлавӗн тексчӗсенчен тӳрӗ пуплевлӗ предложенисене — калаҫу 
сӑмахӗсене ҫырса юрӑхлӑ текст тумалла. Урӑх ҫын сӑмахӗсене тӳрӗ пуплевлӗ 
предложенисене куҫармалла. Сӑнар калаҫӑвӗн уйрӑмлӑхӗсем ҫине тӗрӗс, тимлӗ 

